
Fotball-VM

Det har endeleg slutta å regne, og eg kan sitje ute på verandaen og teikne på steinborga igjen. Skuggane frå klatreeika rører seg over arket, og no er borga nesten perfekt. Tårna, porten, vindauga. Ho skal vere høg og brei. Over porten står bogeskyttarane klare.

«Andreas!» Det er mamma som ropar. Stemma hennar flyg ut frå det opne kjøkenvindauget og finn vegen ned til meg. Eg stoppar blyanten. «Når var det de skulle spele fotball?» Hovudet hennar stikk ut av vindauget. Ho ser ut som ein fugl som kikar ut frå ei fuglekasse.

Eg og Sara skal spele fotball med dei frå klassa som ikkje har drege på ferie. Vi har planlagt å spele alle kampane frå fotball-VM i sommar. Det kriblar i beina når eg tenkjer på det.

«Vi skal spele klokka 12!» svarar eg.

«Men du er tilbake til middag, sant? Det blir laurdagspizza, og du må gjerne invitere Sara!» seier mamma frå fuglekassa. Eg nikkar. Smiler av tanken på at ho liksom er ein fugl. «Og så kan du jo få prøvespela det stykket til kyrkjekonserten med litt publikum? Eg tippar ho har lyst til å høyre», seier ho og forsvinn inn vindauget att.

Kyrkjekonserten. Ljåvikhelga sitt høgdepunkt. Eg skal spele, sjølv om stykket er litt vanskeleg. Eg både gruar og gler meg til å spele orgel for ei fullstappa kyrkje.

«Kva held du på med?» Sara står plutseleg utanfor hageporten. Ho har på seg den raude Arsenal-drakta si, og under armen held ho den splitter nye fotballen.

«Eg teiknar», svarar eg, men byrjar å samle saman blyantane med ein gong.

«Skal du teikne kjempelenge, eller?» spør ho og byrjar å trikse med ballen.

«Eg pakkar saman no!» svarar eg og legg papira raskt saman i ein bunke, pressar blyantane ned i teikneboksen. Så plukkar eg opp papirbunken og boksen og spring inn.

«Endeleg», høyrer eg ho mumle. Det er som om lyden av ballen dreg i meg. Eg slengjer frå meg tinga i gangen, tek på fotballsko, plukkar med meg kampboka og spring ut att.

Sara har alltid vore besteveninna mi. Heilt sidan vi gjekk i barnehagen. Ho er fødd berre éin månad før meg, men er mykje meir enn éin månad betre enn meg i fotball. Den splitter nye VM-ballen fekk ho til bursdagen førre helg. Han glinsar i sola der han sprett opp og ned på rista hennar. Storleik 4. Perfekt. Eg vil også ha ein slik ball.

«Klar», seier eg forsiktig i det eg stansar framføre henne, vil ikkje bryte inn i triksinga. Ho dempar ballen elegant og lèt han rulle sakte ned på bakken før ho legg venstrefoten over han og har full kontroll. Det grå mønsteret blenkjer i solskinet. Den bronsefarga logoen også.

«Mamma sa du kunne kome på pizza etterpå, om du vil», seier eg. Sara nikkar til meg før ho sentrar ballen.

«Det vil eg!» gliser ho. Sara elskar å ete middag hjå oss.

«Og så skal du få høyre Andreas spele!» kjem det plutseleg frå kjøkenvindauget. Eg skvett og bommar på pasninga tilbake. Ballen trillar rett inn i hekken.

«Kom. No går vi!» seier eg raskt og kryp inn i hekken for å plukke fram ballen. Plutseleg er eg varm i trynet.

«Bra sentra, Orgel-Andreas!» Sara gliser og byrjar å le. Eg må le, eg også. Ho likar å kalle meg Orgel-Andreas. Men det er trass alt betre enn Bomme-på-pasning-Andreas.

Bortover vegen mot skulen sentrar vi til kvarandre. Omtrent midtvegs ligg garden til Sara og campingplassen mor hennar driv. Ho står og vaskar vindauga på hytta nærast badeplassen.

Vi skal til å sentre vidare då vi høyrer noko bak oss. Vi snur oss og ser ein stor, svart bil kome køyrande rundt svingen. Han har ein stappfull, sølvgrå hengjar på slep. Ein blå presenning er festa med stramt tau over hengjaren. Han slakkar ikkje ned ved campingplassen, men køyrer i staden rett forbi oss. Det sit to vaksne i framsetet. Og i baksetet sit ein gut med kaps. Han smiler til oss før bilen forsvinn i retning skulen.

«Det er sikkert dei som skal flytte inn i det nye huset i byggjefeltet!» ropar Sara.

Eg står berre og ser etter den svarte bilen. Kven var han som smilte til meg? Eg får ei merkeleg kjensle av at eg har sett han før.

«Kom, Andreas! Vi må sjå kvar dei skal.» Sara dreg meg hardt i overarmen, og vi byrjar å springe mot skulen. Men bilen har allereie forsvunne. Eg ser oppover mot byggjefeltet. No er han ingen stad å sjå.

På benken ved bana sit Randi, Abdi og Sindre. Randi har på seg den blå Chelsea-drakta si. Abdi og Sindre heiar på Manchester City, dei er lyseblå, begge to. Alle tre sit og ser ned på telefonane sine. Dei høyrer oss ikkje. Sara legg ballen til rette, går nokre steg tilbake før ho joggar lett mot ballen og skyt. Ballen trillar perfekt, rett mot Randi. Ho rekk så vidt å sjå opp før ballen fyk mellom beina hennar.

«Tunell! Ha! Du må stå i mål!» gaular Sara så høgt at eg heilt automatisk legg handa over øyret mitt. Vi ler. Klare for å spele første kamp i VM. Tyskland–Uruguay. Og eg skal vere på lag med Sara. Heldigvis.

Vi og Tyskland vinn til slutt 4–3. Sara skårar hat trick. Etterpå slår Nigeria Slovakia. Eg har ansvar for å skrive alle resultata inn i kampboka. Lagar tabellar og alt.

«Vi spelar igjen i morgon, sant?» spør Abdi i det vi skal til å gå heim att. Han og Sindre står og sentrar til kvarandre. «Eg vil vere Somalia.»

«Ja! Klokka elleve?» svarar Randi. Ho ligg på bakken i sola og myser mot mobilen. Eg har lyst å føreslå eit anna tidspunkt. For i morgon er det søndag, og det betyr gudsteneste klokka elleve. Skal til å svare, men Sindre er raskare enn meg.

«Elleve er perfekt!» seier han.

Eg ser bort mot Sara. Veit at vi tenkjer det same. Vi må finne ein måte å skulke gudstenesta på. Vi er nemleg alltid i kyrkja på søndagar klokka elleve. Brukar å hjelpe mamma med å bere inn krossen for presten, sette fram blomar når det er barnedåp, eller tenne lys under bøna. Og så brukar vi å stikke opp på galleriet til pappa etter gudstenesta. Då får vi spele på orgelet saman med han.

Det er eigentleg ganske fint å hjelpe til i kyrkja. Men no vil vi jo ikkje gå glipp av VM!

«OK. Vi seier elleve», svarar Sara før eg rekk å opne munnen.

Håpar berre ho har ein god plan. Vi har aldri skulka gudstenesta før.

